
Beləliklə, Ermənistanın işğalçı 
qoşunlarının ərazilərimizdən tam 
və qeyd-şərtsiz çıxarılmasını 
tələb edən Birləşmiş Millətlər 
Təşkilatının kağız üzərində qalan 
dörd qətnaməsini  Azərbaycan 
özü reallaşdırdı, ərazi bütövlüyünü 
bərpa etdi və ədalətsizliyə son 
qoydu.               

Onu da deyək ki, hələ 
münaqişə dövründə təkcə 
Birləşmiş Millətlər Təşkilatının 
Təhlükəsizlik Şurası yox, 
həmçinin ATƏT, İslam Əməkdaşlıq 
Təşkilatı, Avropa Şurası kimi 
beynəlxalq təşkilatlar və bir çox 
digər qurumlar Azərbaycanın 
ədalətli mövqeyinə dəstək oldu 
və bu, məsələnin həlli üçün çox 
möhkəm beynəlxalq təməl yaratdı. 
Azərbaycan isə beynəlxalq hüquq 
çərçivəsində hərəkət edərək, 
bütün ölkələrə özünümüdafiə hü-
ququ verən BMT-nin nizamnaməsi 
əsasında əks-həmlə əməliyyatı 
apararaq, 44 günlük Vətən 
müharibəsində işğala son qoydu. 

Azərbaycanın Vətən 
müharibəsindəki parlaq 
qələbəsi ölkə Prezidenti, Silahlı 
Qüvvələrimizin Ali Baş Komandanı 
İlham Əliyevin qətiyyətli sərkərdə 
fəaliyyətinin, müdrik siyasətinin 
və Azərbaycan Ordusunun güc-
qüdrəti və döyüş ruhunun məntiqi 
nəticəsi idi. 

Dövlətimizin başçısının pre-
zidentlik fəaliyyətinə başladığı 
ilk gündən diqqət yetirdiyi priori-
tet istiqamətlərdən biri də hərbi 
quruculuq məsələsi idi. Xatır-
ladaq ki, 2003-cü ildə andiçmə 
mərasimindəki nitqi zamanı 
Prezident İlham Əliyev demişdir: 
“Azərbaycanda ordu qurucu-
luğu sahəsində də böyük işlər 
görülmüşdür. Ölkəmizdə güclü 
ordu yaradılmışdır və bu proses 
davam edəcəkdir. Bu məsələ 
daim mənim diqqət mərkəzimdə 
olacaqdır. Azərbaycanın çox 
güclü ordusu olmalıdır. O, qarşıda 
duran bütün məsələləri həll etmək 
iqtidarında olmalıdır. Əminəm ki, 
Azərbaycanın iqtisadi potensialı 
ordumuzun ən yüksək standartlara 
cavab verməsinə və qarşıda duran 
bütün vəzifələri yerinə yetirməsinə 
imkan verəcəkdir”.

Ölkə rəhbəri ötən  illər ərzində 
bu vədinə sadiq qaldı, respublika-

mızda ordunun gücləndirilməsi ilə 
bağlı olduqca mühüm işlər gördü, 
Silahlı Qüvvələrimizdə keyfiyyət 
və kəmiyyət dəyişikliklərinin yaran-
masını, ən müasir döyüş texnika-
sının alınmasını gerçəkləşdirdi. 
Əsgər və zabitlərimizin sosial 
şəraitinin yaxşılaşdırılması-
nı diqqət mərkəzində saxladı. 
Məhz bütün bunların nəticəsi 
idi ki, 44 günlük döyüşdə Silahlı 
Qüvvələrimiz tarixi uğurlara imza 
atdı, döyüş meydanında öz üstün-
lüyünü dəfələrlə sübut etdi. 

Azərbaycan torpaqlarının 
uzunmüddətli işğalına son qoyan 
İkinci Qarabağ müharibəsindən 
yeddi aydan bir qədər çox vaxt 
keçib. Ordumuzun əldə etdiyi par-
laq qələbə ilə regionda, eləcə də 
respublikamızda yeni dönəm, yeni 
inkişaf mərhələsi başlayıb.

Prezident İlham Əliyev bir 
neçə gün bundan əvvəl on 
ölkənin ölkəmizdə  yeni təyin 
olunan qeyri-rezident səfirlərinin 
etimadnamələrini qəbul edərkən, 
bu barədə ətraflı danışıb. 
Dövlətimizin başçısı müharibədən 
sonra bölgədə tamamilə fərqli 
bir mənzərə yarandığını diqqətə 
çatdıraraq, hazırda işğaldan 
azad olunan ərazilərin yenidən 
qurulması prosesinə başlanıl-
dığını vurğulayıb. Ölkə rəhbəri 
deyib: “Siz işğaldan azad olun-
muş əraziləri ziyarət edəcəksiniz, 
şəhərlərimizin, kəndlərimizin, 
tarixi və dini yerlərimizin tamamilə 
dağıdıldığını özünüz görəcəksiniz. 
Vandalizm və barbarlıq - işğal illəri 
ərzində Ermənistan dövlətinin tor-
paqlarımızda etdiklərini göstərmək 
üçün bu iki sözdən istifadə etmək 
olar...”.

Bəli, Qarabağda bütün kəndlər, 
şəhərlər tamamilə dağıdılıb. Özü 
də bu dağıntılar müharibədən 
sonra baş verib. Birinci Qarabağ 
müharibəsi dövründə bu qədər 
dağıntılar olmayıb. Məhz işğal 
dövründə mənfur düşmən yaşayış 
məntəqələrimizi  indiki acınacaqlı 
hala salıb.

Qarabağ bölgəsi və ətraf 
rayonlarda şəhər və kəndlərimizlə 
yanaşı, mədəni irs nümunələri 
də dağıdılıb, təhqir edilib. 
Ümumiyyətlə, indiyədək dünyada 
müharibə və ya qeyri-müharibə 
şəraitində dini abidələrin təhqir 

olunmasına, məqsədli şəkildə 
dağıdılmasına nadir hallarda rast 
gəlinib və bu cür erməni barbarlığı 
artıq bütün dünyada ciddi əks-
səda doğurub.

Düşməndən təmizlənən 
Ağdam rayonuna səfər zamanı 
jurnalistlərə açıqlamasında BMT-
nin Sivilizasiyalar Alyansının ali 
nümayəndəsi Migel Angel Morati-
nos deyib: “İşğaldan azad olun-
muş Azərbaycan ərazilərindəki 
vəziyyəti gəlib gözümüzlə gördük. 
Ermənilər tərəfindən bu yerlərdə 
olan məscidlərin, teatr və otel 
binalarının dağıdılması bizi çox 
kədərləndirdi və hər birimizdə 
çox ağır təəssüratlar yaratdı... Biz 
gələcəyi düşünürük və ümid edirik 
ki, Azərbaycanın gözəl və zəngin 
tarixi abidələri olan bu ərazilər 
bərpa olunacaq, bu yerlərə həyat 
qayıdacaq. Əminəm ki, UNESCO-
dakı təcrübəli ekspertlər qrupu 
burada yerləşən gözəl memarlıq 
nümunəsi olan tarixi məscidin 
yenidən bərpası istiqamətində 
əllərindən gələni əsirgəməyəcək”.

Ermənilərin bu cür əməlləri 
onlar üçün heç bir müqəddəs 
dəyərin olmadığını göstərir. Buna 
baxmayaraq, işğalçı çox zaman 
Azərbaycanı dini dözümsüzlükdə 

ittiham edir, həyasızcasına bizi 
din davası aparmaqda suçlayır. 
Halbuki Azərbaycan heç zaman 
din davası gerçəkləşdirməyib. 
Ölkəmizin ərazisində bütün 
dinlərə məxsus olan abidələr 
dövlət səviyyəsində qorunub, 
məscidlərlə yanaşı, sinaqoqlar 
tikilib, yeni kilsələr inşa edilib. 
Hətta Bakı şəhərinin mərkəzində 
erməni kilsəsi dövlət tərəfindən 
qorunan abidələr siyahısına 
salınıb. Ermənilər isə, əksinə, 
İslam mədəniyyətinin incisi olan 
məbədləri dağıdıb, regionda dini 
müharibə məsələsini qızışdır-
mağa və bu münaqişəni xristian-
müsəlman qarşıdırması kimi 
təqdim etməyə cəhd göstəriblər.  

Əlbəttə, bütün dağıntılar 
məqsədli şəkildə edilib. Belə 
ki, erməni vandalları tərəfindən 
Ermənistan ərazisindəki tarixi 
torpaqlarımızda, Qarabağda və 
ətraf rayonlarda azərbaycanlılara 
aid tarixi miraslar viran qoyulmaq-
la azərbaycanlıların bu ərazidəki 
mədəni kimliyinin itirilməsi 
məqsədi güdülüb. Bu torpaqlar-
da bütün milli izlərimiz silinməyə 
çalışılıb.

Azərbaycanın qazandığı tarixi 
Zəfərdən sonra bu bölgənin yeni 

inkişaf dövrü başlayıb. Naxçıvan 
ilə Bakını bir-biri ilə birləşdirəcək 
Zəngəzur dəhlizinin bölgəyə 
gətirəcəyi rahatlığın və zənginliyin 
miqyasını təsəvvür etmək belə 
mümkün deyil. Yaranmış yeni 
reallıqlar Azərbaycan ilə birlikdə, 
eyni zamanda, Ermənistan üçün 
də yeni bir dövrün başlanğıcıdır. 
Zəngəzur dəhlizində fəaliyyətə 
başlayacaq dəmir yolu ilə 
ermənilər də rahatlıqla Rusiya-
ya və bütün dünyaya çıxış əldə 
edəcəklər. Beləliklə, ermənilər 
özləri özlərini saldıqları blokada-
dan xilas ola biləcəklər.

Erməni vandallarının xara-
bazara çevirdikləri əzəli-əbədi 
yurdlarımızın bərpası, inkişaf 
axarına qovuşması, sosial-iqtisadi 
dirçəlişi indi dövlətimizin qarşı-
sında duran ən mühüm vəzifədir. 
Dövlətimizin başçısı hər zaman 
bütün məsələlərdə olduğu kimi, 
bu istiqamətdə də aydın planlara, 
strateji hədəflərə malikdir.

Türkiyə Prezidenti Rəcəb 
Tayyib Ərdoğan da Türkiyə 
hökumətinin növbəti iclasından 
sonra ictimaiyyətə müraciətində 
dövlətimizin başçısının Qarabağın 
bərpası istiqamətində fəaliyyətini 
yüksək qiymətləndirib. Qardaş 

ölkənin rəhbəri Prezident İlham 
Əliyevin bu işi hazırda sürətlə 
gerçəkləşdirdiyini xatırladaraq de-
yib: “Şuşada işğal və savaş dövrü-
nün acılarını, məhv edildiyini, otuz 
illik işğal zamanı bir mıx çalınma-
dığını, var olan mirasın yerlə bir 
olduğunu gördük. Şuşanın ən qısa 
zamanda tam yeni bir qiyafəyə 
qovuşacağına inanıram. Bölgənin 
bir il içində ayağa qalxacağına 
birlikdə şahid olacağıq. Prezident 
İlham Əliyevdə bu qətiyyəti və 
inamı gördüm”.

Ümummilli lider Heydər 
Əliyevin “bir millət, iki dövlət!” 
ifadəsini, Prezident İlham Əliyevlə 
birlikdə işğal altındakı ərazilərə, 
eləcə də Şuşaya getdiklərini, 
düşməndən azad olunan tor-
paqlarda gördükləri acınacaqlı 
vəziyyəti, Türkiyənin bundan son-
ra da Azərbaycanın yanında ola-
cağını, bir daha belə sıxıntılar ya-
şanmasına imkan verilməyəcəyini 
xatırladan dövlət başçısı daha 
sonra vurğulayıb: “Bundan sonra 
da  Azərbaycanın yanında ola-

cağımızı bütün dünyaya bir daha 
nümayiş etdirdik. Qarabağın bölgə 
üçün nə məna daşıdığı qarşıdakı 
illərdə bir daha özünü göstərəcək. 
Bölgənin yeni sabitliyə və rahatlı-
ğa qovuşmasından ən çox fayda 
görənlərdən biri də Ermənistan 
olacaq. Həmin gün bölgədə 
xidmət edən əsgərlərimizlə söhbət 
etdik. Axşam da futbol matçını 
izlədik”.

Prezident Rəcəb Tayyib 
Ərdoğan “İnşallah, bu proses Qaf-
qazda yeni bir dövrün başlanğıcı 
olacaq”, –ifadəsi ilə mövzuya dair 
fikirlərini tamamlayıb.

Bu gün Ermənistan  minala-
dığı torpaqların xəritəsini res-
publikamıza verməməklə işğal-
dan azad edilən ərazilərimizdə 
məskunlaşma prosesini əngəlləyir. 
İtaliyanın AŞPA-dakı nümayəndə 
heyətinin üzvü Mariya Rizzotti 
mətbuata müsahibəsində bu-
nunla bağlı deyib: “Mən Qara-
bağda yenidənqurma işlərinin 
şahidiyəm. Müharibədən sonra 
azad olunmuş ərazilərə səfər 
edən ilk avropalı parlamentarilər 
qrupunun tərkibində olmuşam. Bu 
torpaqlar başdan-başa minala-
nıb. Ermənilərin mina xəritələrini 

verməmələri təəssüf hissi doğu-
rur... Mina xəritələrindən danışan-
da gözlərim önündə ilk canlanan 
həmin ərazilərdə oynayan uşaqlar 
olur. Orada oynayan uşaqların, 
orada yenidənqurma işlərində 
iştirak edən günahsız insanların, 
bərpa prosesinə qatılan xarici 
şirkətlərin nümayəndələrinin 
basdırılmış minalardan həlak və 
ya əlil olması qəbuledilməzdir. Pi-
yada əleyhinə minalardan istifadə 
beynəlxalq konvensiyalarla qada-
ğandır. Münaqişə baş vermiş digər 
ölkələrdə uşaqların mina partla-
yışlarından necə həlak olduqlarını 
görmüşük və bir daha belə hallara 
yol vermək olmaz. Hər hansı bir 
ölkənin mina xəritəsini verməməsi 
ucbatından həmin dəhşətli 
səhnələrin təkrarlanmasının qarşı-
sı alınmalıdır”.

Mariya Rizzotti daha sonra 
qeyd edib ki, mina xəritələrini 
verməməklə Qarabağdakı 
yenidənqurma işlərinə, eləcə 
də 30 il əvvəl yurdlarından 
didərgin salınmış bir milyonadək 

azərbaycanlı məcburi köçkünün 
evlərinə qayıtmasına maneə ya-
ratmaq olmaz.

Müharibə başa çatandan sonra 
Ermənistanın mina xəritələrini 
verməməsi səbəbindən yeddi 
ayda 100-dən çox azərbaycanlı 
həlak olub və ya yaralanıb. Prezi-
dent İlham Əliyevin Ermənistanı 
mina xəritələrini verməyə məcbur 
etmək üçün apardığı məqsədyönlü 
və prinsipial siyasət isə artıq öz 
məntiqi nəticəsini verib. Düşmən 
ölkə Ağdam rayonu üzrə tank və 
piyada əleyhinə 97 min minanın 
xəritələrini Azərbaycana təqdim 
edib. Bu, 30 il işğal altında 
saxlanılan Qarabağın azad 
olunması ilə nəticələnən parlaq 
zəfərimizdən sonra dövlətimizin 
başçısının növbəti qələbəsidir. Bu, 
eyni zamanda, böyük beynəlxalq 
aktorların Ermənistanın minala-
nan ərazilərin xəritəsini verməsi 
barədə Azərbaycan tərəfinin haqlı 
tələblərinin, dövlət sərhədinin 
delimitasiyası ilə bağlı təkliflərinin 
dəstəklənməsinin məntiqi 
nəticəsidir.

Vaqif BAYRAMOV,  
“Xalq qəzeti”

Prezident İlham ƏLİYEV:  
Bizim sözlərimiz, bəyanatlarımız və 
imzamız eyni dəyərə malikdir

Ermənistan ordusunun ötən il sentyabrın 27-də təxribat 
törədərək, ölkəmizə hücuma keçməsi, müxtəlif növ 
silahlardan, o cümlədən, ağır artilleriyadan istifadə edərək 
yaşayış məntəqələrimizi və hərbi mövqelərimizi bir neçə 
istiqamətdən atəşə tutması Azərbaycan Silahlı Qüvvələrini 
əks-hücum əməliyyatlarına başlamağa məcbur etdi. Bu 
savaşda ordumuzun qarşısında duruş gətirə bilməyəcəyini, 
iflasa məhkum olacağını anlayan düşmən məğlubiyyətini 
etiraf etmək məcburiyyətində qaldı, noyabrın 10-da 
Azərbaycan, Rusiya prezidentləri və Ermənistan baş naziri 
tərəfindən üçtərəfli bəyanat imzalandı. Bununla da 30 ildən 
artıq davam edən münaqişəyə, torpaqlarımızın işğalına 
son qoyuldu, Cənubi Qafqaz bölgəsinin gələcək inkişafına 
yönələn fəaliyyətin yeni formatı şərtləndirildi. 

BMT rəsmisi: Mən Ağdamda siyasi və peşəkar 
həyatımda heç vaxt görmədiklərimin şahidi oldum

Bəli, hamımız sülh, əmin-amanlıq 
içərisində yaşamağı arzulayırıq və 
geridə qalan bütün əsrlərin tarixi göstərir 
ki, Azərbaycan xalqı daim sülhə, 
əməkdaşlığa sadiq olub. Dövlət başçı-
mızın təbirincə desək, regiona hamıdan 
sonra gələn ermənilər isə öz tarixləri 
boyu nə sülh istəyiblər, nə əmin-amanlıq, 
nə də əməkdaşlıq. Onların istədikləri an-
caq terror, təxribat, soyqırımı və cənab 
Migel Angel Moratinosun işğaldan azad 
edilmiş ərazilərdə gördüyü viranəliklər, 
hamını heyrətləndirən vəhşiliklərdir. 
BMT rəsmisinin dilə gətirdiyi “İnsan 
kədərlənir ki, XXI əsrdə belə bir halın 
necə şahidi olmaq olar?” və “Yolları, 
insanların məşğul olduğunu, dinamikanı 
görmək imkanı böyük qürur hissi verir” 
--ifadələri, əslində, azərbaycanlılarla 
ermənilərin mənəvi keyfiyyətlərinin 
qiymətləndirilməsi idi. Biri dağıdır, yan-
dırır, viranəlik, xarabalır törədir, digəri 
isə qurur, tikir, cənnət yaradır. Cənab 
Moratinosun ölkəmizə səfəri məhz bu 
həqiqətlərə şahidlik etməsi baxımından 
dəyərlidir. 

BMT rəsmisi dövlət başçımızın 
qəbulunda olarkən maraqlı fikirlər 

səsləndirdi: “Ağdamdakı yekun 
bəyanatımda dedim ki, mən bir növ 
qarışıq hisslər keçirirəm. Birincisi, 
siyasi və peşəkar həyatımda heç vaxt 
görmədiklərimin şahidi oldum. Heç nə 
yoxdur, tamamilə dağıntıdır… İkincisi, 
düşünürəm ki, Ağdama səfərim yaxşı 
keçdi, çünki Sizin xüsusi nümayəndəniz 
mənə gələcək üçün planı göstərdi. Bu, 
böyük baxışdır, cənab Prezident. Yolları, 
insanların məşğul olduğunu, dinamikanı 
görmək imkanı böyük qürur hissi verir”.

Özünü hər zaman Azərbaycanın 
dostu hesab edən, ölkəmizin ərazi 
bütövlüyünün bərpasından sonra da 
Azərbaycanın yanında olmaqdan 
və BMT Sivilizasiyalar Alyansının ali 
nümayəndəsi qismində yeni missi-
yasında da Azərbaycanın səylərini 
dəstəkləyən qonaq bu çalışmalardan 
qürur duyduğunu dilə gətirdi. 

Burada xüsusilə vurğulanmalı bir 
məqamı yada salmaq istərdim. Belə 
ki, Prezident İlham Əliyev BMT Sivili-
zasiyalar Alyansının Bakıda keçirilən 
forumunda bu qurumun təsisçilərini 
də yada salaraq demişdi: “İlk olaraq, 
alyansın təsisçilərinə -- Türkiyə və 

İspaniyaya, Prezident Ərdoğan və Baş 
nazir Sapateroya 10 ildən artıq davam 
edən və olduqca əhəmiyyətli təşəbbüsə 
görə minnətdarlığımı bildirirəm. Alyansın 
yaradılması fikri siyasətçilərin – qarda-
şım Prezident Ərdoğan və Baş nazir 
Sapateronun müdrikliyinin əlaməti idi və 
bu fikir beynəlxalq ictimaiyyət tərəfindən 
də dəstəkləndi”.

Bu faktı nə üçün yada salıram? 
Çünki son iki onillikdə bəşərin mənfi 
təzahürlərdən xilas edilməsi üçün atılan 
addımların, irəli sürülən təşəbbüslərin 
bir çoxunun altında hansısa türk 
siyasətçinin imzası vardır. Bədbəxt 
ermənilər bu türk təşəbbüslərinə mane 
olmaq, onun həyata keçirilməsini 
əngəlləmək üçün o qədər vaxt sərf 
etdilər ki, axırda orduları darmadağın 
edildi, dövlətləri isə uçurumun bir addım-
lığına gətirildi. 

Xatırladaq ki, ermənilər Azəırbaycan 
Prezidenti, Qoşulmama Hərəkatının 
sədri İlham Əliyevin COVID -19 pande-
miyasına qarşı birgə mübarizə aparmaq 
üçün BMT-nin xüsusi sessiyasının çağı-
rılması barədə təşəbbüsünə də, Türkiyə 
Prezidenti və İspaniya Baş nazirinin 
Sivilizasiyalar Alyansı təşəbbüsünə də 
ciddi etiraz etmişdilər. Təbii ki, heç nəyə 
nail ola bilmədilər və həmişə də belə 
olacaq. Azərbaycan və Türkiyənin siyasi 

diplomatik fəaliyyəti onları daim ifşa edib 
və edəcək. 

Konkret olaraq bu fakt – BMT 
Sivilizasiyalar Alyansının ali rəsmisinin 
Azərbaycan səfəri isə işğalçı, terror-
çu, qaniçən və bayquş kimi xarabalıq 
sevən ermənilərin növbəti ifşasını təmin 
etdi. Dövlət başçımız Sivilizasiyalar 
Alyansı rəsmisinə xatırlatdı ki, hər şey 
dağılıb: “Eyni zamanda, təkcə Ağdam 
rayonunda 97 min mina basdırılıb. Biz 
Ermənistandan yalnız Ağdam rayonu 
üzrə mina xəritələrini ala bilmişik, digər 
rayonlarda yüz minlərlə mina var. Onlar 
xəritələri bizə verməkdən imtina edirlər 
və bizdə artıq 100-dən çox ölən və 
yaralanan oldu. Müharibə başa çatan-
dan sonra minalardan, piyada əleyhinə 
və tank əleyhinə minalardan 30-a yaxın 

adam həlak oldu, 100-dən çox mülki 
şəxs yaralandı, o cümlədən bu ayın 
əvvəlində 2 jurnalist həlak oldu”.

Bu zaman bir faktı da yada salaq. 
Bütün mövcudluğu və fəaliyyəti yalan, 
uydurma və cəfəng üzərində qurulan 
ermənilər dünya ictimaiyyətini aldatmağa 
çalışırlar ki, Ağdam, Füzuli və digər ra-
yonlar məhz Birinci Qarabağ müharibəsi 
zamanı dağıntılara məruz qalıb. Bu 
şərəfsiz uydurmanın altında gizlənən 

çirkin məqsədlərdən biri də odur ki, 
guya həmin ərazilərin dağılmasında 
Azərbaycan Ordusunun zərbələrinin 
də rolu olub. Faktın nə yerdə olduğunu 
isə Prezident İlham Əliyev daha aydın 
şəkildə izah edir: “Bilirsiniz ki, onlar 
şəhərləri müharibə zamanı, Birinci Qa-
rabağ müharibəsi zamanı deyil, ondan 
sonra dağıdıblar. Onlar bunu Birinci 
Qarabağ müharibəsi dayanandan sonra, 
demək olar ki, 30 il ərzində sistematik 
şəkildə bir neçə səbəbdən dağıdıblar. 
Birincisi, bütün tikinti materiallarını 
götürmək üçün. Çünki evlər sökül-
müş, daşlar aparılmışdır. Bu, oğurluq 
idi. İkinci səbəb azərbaycanlılara geri 
qayıtmağa imkan verməmək idi. Çünki 
onlar düşünürdülər ki, total dağıntıdan 
sonra heç kim qayıtmayacaq. Təkcə 
şəhərlərdə deyil, kəndlərdə də, -- siz 
digər istiqamətlərə gedəndə, məsələn, 
Cəbrayıla, siz Füzulidə də olmusunuz, -- 
Zəngilanda, Qubadlıda vəziyyət eynidir. 
Bütün kəndlər, bütün şəhərlər dağıdılıb”. 

Hər halda cənab Migel Angel Mo-
ratinosun Bakıya və işğaldan azad 
edilmiş ərazilərimizə səfəri sübut etdi 
ki, ermənilər vəhşiliklər törətməkdən əl 
çəkmir, Azərbaycan isə bu miqyasda 
dağıntıdan inkişafa, insanlar üçün layiqli 
yaşayış standartlarına doğru dünyada 
nadir təcrübə nümayiş etdirməkdədir. 

İttifaq MİRZƏBƏYLİ,  
“Xalq qəzeti”

Bütün kəndlər, bütün şəhərlər dağıdılıb. İndi biz onları mi-
nalardan təmizləməli, həmçinin paralel olaraq yenidənqurmaya 
başlamalıyıq. Biz artıq bütün səylərimizi toplamışıq, bütün 
resurslarımızı səfərbər etmişik. Böyük infrastruktur layihələrinə 
artıq başlanıb… Düşünürəm ki, bu miqyasda dağıntıdan inkişa-
fa, insanlar üçün layiqli yaşayış standartlarına doğru dünyada 
nadir təcrübə nümayiş etdirəcəyik.

 Azərbaycan Respublikasının Prezidenti İlham Əliyevin  
BMT Sivilizasiyalar Alyansının ali nümayəndəsi Migel Angel 

Moratinosu qəbul edərkən dediklərindən
23 iyun 2021-ci il

Dövlət başçımızın cənab Migel Angel Moratinosu qəbul 
edərkən səsləndirdiyi bu fikirlər mənə 2016-cı il aprelin 26-da 
– Aprel döyüşlərindən bir neçə həftə sonra Bakıda keçirilən 
BMT-nin Sivilizasiyalar Alyansının VII Qlobal Forumunun rəsmi 
açılışında eşitdiyim fikirləri xatırlatdı. Azərbaycan Prezidenti 
açılışdakı nitqində demişdi: “Bizim aramızda bölüşdürəcəyimiz 
heç nə yoxdur. Hamımız eyni planetdə yaşayırıq. Bütün xalqlar 
sülh, əmin-amanlıq və təhlükəsizlik şəraitində yaşamağı, 
ailələrini qorumağı, övladlarını böyütməyi arzulayır. Bütün 
dinlər eyni dəyərləri – insanlıq, mərhəmət, həmrəylik və sülhü 
təbliğ edir”. 


